
«Էլեկտրոնային կառավարման ենթակառուցվածքների ներդրման գրասենյակ» ՓԲԸ-ի բաժնետոմսերով հավաստված իրավունքները հավատարմագրային կառավարման հանձնելու մասին ՀՀ կառավարության որոշման նախագծի վերաբերյալ
	1. Արդարադատության նախարարություն

	035/35977-2022

	1. Նախագծի նախաբանում որպես իրավական ակտի ընդունման իրավական հիմք նշված է Հայաստանի Հանրապետության քաղաքացիական օրենսգրքի 954-րդ հոդվածը:
Նախագծի 1-ին կետով առաջարկվում է «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության Հայաստանի Հանրապետության սեփականությունը հանդիսացող 100 (հարյուր) տոկոս բաժնետոմսերով հավաստված իրավունքները հանձնել «Հայաստանի տեղեկատվական համակարգերի գործակալություն» հիմնադրամի հավատարմագրային կառավարմանը։
Նախագծի 3-րդ կետով հանձնարարվում է Հայաստանի Հանրապետության վարչապետի աշխատակազմին՝ Հայաստանի Հանրապետության անունից կնքել «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության՝ Հայաստանի Հանրապետության սեփականությունը հանդիսացող բաժնետոմսերով հավաստված իրավունքների հավատարմագրային կառավարման մասին պայմանագիրը:
Նախագծին կից ներկայացված հավելվածով նշվում է, որ կառավարման հիմնադիրը Հայաստանի Հանրապետությունն է՝ ի դեմս Հայաստանի Հանրապետության վարչապետի աշխատակազմի, որին վերապահված է բաժնետոմսերի կառավարման լիազորությունը:
Այս առումով հարկ ենք համարում անդրադառնալ հետևյալ կարգավորումներին. 
Հայաստանի Հանրապետության քաղաքացիական օրենսգրքի 954-րդ հոդվածի 1-ին մասի համաձայն՝ Գույքի հավատարմագրային կառավարման պայմանագրով մեկ կողմը (կառավարման հիմնադիրը) որոշակի ժամկետով գույք է հանձնում մյուս կողմի (հավատարմագրային կառավարչի) հավատարմագրային կառավարմանը, իսկ մյուս կողմը պարտավորվում է այդ գույքի կառավարումն իրականացնել ի շահ կառավարման հիմնադրի կամ նրա նշած անձի (շահառուի):
Հայաստանի Հանրապետության քաղաքացիական օրենսգրքի 956-րդ հոդվածի համաձայն՝ Հավատարմագրային կառավարման հիմնադիրը գույքի սեփականատերն է, իսկ նույն օրենսգրքի 968-րդ հոդվածով նախատեսված դեպքերում` այլ անձը:
Հայաստանի Հանրապետության քաղաքացիական օրենսգրքի 957-րդ հոդվածի 1-ին և 2-րդ մասերում ամրագրված կարգավորումների համաձայն՝ հավատարմագրային կառավարիչը կարող է լինել անհատ ձեռնարկատեր կամ առևտրային կազմակերպություն: Այն դեպքերում, երբ գույքի հավատարմագրային կառավարումն իրականացվում է օրենքով նախատեսված հիմքերով, հավատարմագրային կառավարիչ կարող է լինել ձեռնարկատեր չհանդիսացող քաղաքացին կամ ոչ առևտրային կազմակերպությունը:
Հայաստանի Հանրապետության քաղաքացիական օրենսգրքի 51-րդ հոդվածի 1-ին մասի համաձայն՝ իրավաբանական անձինք կարող են լինել իրենց գործունեությամբ շահույթ ստանալու նպատակ հետապնդող (առևտրային) կամ շահույթ ստանալու նպատակ չհետապնդող և ստացված շահույթը մասնակիցների միջև չբաշխող (ոչ առևտրային) կազմակերպություններ:
Հայաստանի Հանրապետության քաղաքացիական օրենսգրքի 51-րդ հոդվածի 4-րդ  մասի համաձայն՝ ոչ առևտրային կազմակերպություն համարվող իրավաբանական անձինք կարող են ստեղծվել հասարակական միավորումների, հիմնադրամների կամ օրենքով նախատեսված այլ ձևերով:
Վերոգրյալ կարգավորումների համակարգային և բովանդակային վերլուծությունից պարզ է դառնում, որ հավատարմագրային կառավարման հիմնադիրը գույքի սեփականատերն է, իսկ հավատարմագրային կառավարիչ կարող է լինել անհատ ձեռնարկատերը կամ առևտրային կազմակերպությունը, իսկ օրենքով նախատեսված հիմքերով գույքի հավատարմագրային կառավարում իրականացնելիս՝ ոչ առևտրային կազմակերպությունը: Տվյալ պարագայում հարկ է նկատի ունենալ, որ՝ գույքի հավատարմագրային կառավարումն օրենքով նախատեսված հիմքերով իրականացնելու կարգավորումները նախատեսված են Հայաստանի Հանրապետության քաղաքացիական օրենսգրքի 968-րդ հոդվածում, համաձայն որոնց՝ Գույքի հավատարմագրային կառավարում կարող է սահմանվել` 
1) խնամարկյալի գույքի մշտական կառավարման անհրաժեշտության հետևանքով` սույն օրենսգրքի 40 հոդվածով նախատեսված դեպքերում.
2) կտակի հիման վրա, որում նշանակված է կտակակատար.
3) օրենքով նախատեսված այլ հիմքերով:
Տվյալ պարագայում նկատի ունենալով այն հանգամանքը, որ Նախագծով նախատեսվում է Հայաստանի Հանրապետության սեփականությունը հանդիսացող 100 (հարյուր) տոկոս բաժնետոմսերով հավաստված իրավունքները հանձնել «Հայաստանի տեղեկատվական համակարգերի գործակալություն» հիմնադրամի հավատարմագրային կառավարմանը՝ Նախագծով անհրաժեշտ է նշել օրենքով նախատեսված այն հիմքը, որի հիման վրա հավատարմագրային կառավարում իրականացնելիս գույքի հավատարմագրային կառավարիչ կարող է լինել ոչ առևտրային կազմակերպությունը, տվյալ դեպքում՝ հիմնադրամը:
Ամփոփելով վերոգրյալը՝ հարկ ենք համարում նշել, որ Նախագծով առաջարկվող կարգավորումներն անհրաժեշտ է դիտարկել հիշյալ կարգավորումների համատեքստում:
	Ընդունվել է ի գիտություն։
Նոր նախագծով հավատարմագրային կառավարիչ է սահմանվում «Տեղեկատվական համակարգերի հատուկ նշանակության գործիք» ՓԲԸ-ն՝ որպես «Հայաստանի տեղեկատվական համակարգերի գործակալություն» հիմնադրամի հատուկ նշանակության գործիք, ինչն, ըստ էության, բավարարում է օրենսդրությամբ սահմանված կարգավորումների պահանջներին։

	2. ՀՀ տարածքային կառավարման և ենթակառուցվածքների նախարարություն

	«Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության բաժնետոմսերով հավաստված իրավունքները հավատարմագրային կառավարման հանձնելու մասին» ՀՀ կառավարության որոշման նախագծի (այսուհետ՝ Նախագիծ) հետ կապված հայտնում ենք, որ հիսուն և ավելի տոկոս պետական մասնակցությամբ առևտրային կազմակերպություններում Հայաստանի Հանրապետության սեփականությունը հանդիսացող բաժնետոմսերով հավաստված իրավունքները հավատարմագրային կառավարման հանձնելու գործընթացը կանոնակարգվում է ՀՀ կառավարության 2015թ. մայիսի 7-ի թիվ 515-Ն որոշմամբ։
Նախագծին կից հիմնավորման համաձայն՝ «Էլեկտրոնային կառավարման ենթակառուցվածքների ներդրման գրասենյակ» ՓԲԸ-ի (այսուհետ՝ Ընկերություն) բաժնետոմսերով հավաստված իրավունքները «Հայաստանի տեղեկատվական համակարգերի գործակալություն» հիմնադրամին (այսուհետ՝ Հիմնադրամ) հավատարմագրային կառավարման հանձնելու նպատակը մեկ միասնական հայեցակարգի ներքո Ընկերության վերակառուցումը և ինտեգրումն է Հիմնադրամին։ Հաշվի առնելով, որ արդյունքում նախատեսվում է կրկնորդումներից խուսափելու նպատակով Ընկերության մի շարք գործառույթներ ինտեգրել Հիմնադրամին՝ որպես այլընտրանք առաջարկում ենք քննարկման առարկա դարձնել Ընկերության գործառույթներն ու աշխատակազմը Հիմնադրամ տեղափոխելու և Ընկերությունը լուծարելու տարբերակը։
	Ընդունելի չէ։
Գործընթացի էությունը տեղեկատվական համակարգերի կառավարման ու թվայնացման բարեփոխումների միասնական և առաջադեմ փորձի կիրառմամբ կառավարման ինստիտուցիոնալ համակարգի ձևավորումն ու զարգացումն է՝ արդյունքում ապահովելով իրավասությունների, գործառույթների և տեղեկատվական համակարգերի գործառնական կառավարման արդյունավետ վերաբաշխում՝ ներքին հաշվեկշիռների հիման վրա։
Միաժամանակ, գործընթացը պետք է ապահովվի հնարավորինս անցնցում և առկա կարողությունների, կուտակված գիտելիքի ու արժեքավոր մարդկային կապիտալի պահպանմամբ։

	3. ՀՀ ոստիկանություն
	03.06.2022 թ.

	
	016/34082-2022

	Բաժնետոմսերով հավաստված իրավունքների հավատարմագրային կառավարման պայմանագրով հստակեցված չէ «Էլեկտրոնային կառավարման ենթակառուցվածքների ներդրման գրասենյակ» ՓԲԸ-ի կողմից փոխանցվող պարտավորությունների ծավալը: Մասնավորապես, 28.07.2011 թ. ՀՀ ոստիկանության և «Էլեկտրոնային կառավարման ենթակառուցվածքների ներդրման գրասենյակ» ՓԲԸ-ի միջև կնքվել է «Կենսաչափական կողմնորոշիչներ պարունակող էլեկտրոնային անձնագրերի համակարգի ներդրման աշխատանքների կատարման վերաբերյալ» գնման պայմանագիր, որով «Էլեկտրոնային կառավարման ենթակառուցվածքների ներդրման գրասենյակ» ՓԲԸ-ն ստանձնել է պայմանագրով սահմանված աշխատանքների կատարման պարտավորություններ, իսկ Ոստիկանությունը կատարում է վճարումներ (տարեկան 65 մլն դրամի չափով): Բացի այդ, հիմնավորման մեջ նշվում է, որ «Էլեկտրոնային կառավարման ենթակառուցվածքների ներդրման գրասենյակ» ՓԲԸ-ի կողմից իրականացվող գործառույթների միայն մի մասն է փոխանցվելու Հայաստանի տեղեկատվական համակարգերի գործակալությանը, մինչդեռ դրա վերաբերյալ կարգավորումներ չկան պայմանագրի նախագծում:
Պարզաբանման կարիք ունի, թե նախագծի ընդունումից հետո ինչպես է կազմակերպվելու ՀՀ կառավարության 31.08.2015 թ. թիվ 1093-Ն որոշմամբ «Էլեկտրոնային կառավարման ենթակառուցվածքների ներդրման գրասենյակ» ՓԲԸ-ին վերապահված գործառույթների հետագա իրականացումը:
	Ինչպես որ արձանագրվել է նախագծի հիմնավորման տեքստում, ԷԿԵՆԳ ՓԲԸ-ի բաժնետոմսերի փոխանցման գործընթացն ապահովվելու է հնարավորինս անցնցում՝ երաշխավորելով ներկայում մատուցվող ծառայությունների շարունակականությունը:
Միաժամանակ՝ նախագիծը լրամշակվել է համապատասխան դրույթի նախատեսմամբ (կետ 3.3.3.):
Պայմանագրում լրացուցիչ կարգավորումների անհրաժեշտություն չկա գործառույթները հստակ նշելու առումով, քանի որ գործառույթների բաշխման և վերակառուցման ծրագիրը նախագծվելու և իրականացվելու է դրանց հավուր պատշաճի ուսումնասիրության (duе diligence) և գույքագրման արդյունքում և այդ գործընթացի արդյունքում որևէ գործառույթ առանց իրականացման չի մնալու:

	4. ՀՀ ֆինանսների նախարարություն
	03.06.2022 թ.

	
	034/33872-2022

	ՀՀ ֆինանսների նախարարությունն ուսումնասիրել է ««Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության բաժնետոմսերով հավաստված իրավունքները «Հայաստանի տեղեկատվական համակարգերի գործակալություն» հիմնադրամին հավատարմագրային կառավարման հանձնելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ) և հայտնում է հետևյալը.
Նախագծով առաջարկվում է «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության Հայաստանի Հանրապետության սեփականությունը հանդիսացող 100 (հարյուր) տոկոս բաժնետոմսերով հավաստված իրավունքները հանձնել «Հայաստանի տեղեկատվական համակարգերի գործակալություն» հիմնադրամի հավատարմագրային կառավարմանը և հավանություն է տրվում Հայաստանի Հանրապետության՝ ի դեմս Հայաստանի Հանրապետության վարչապետի աշխատակազմի, և «Հայաստանի տեղեկատվական համակարգերի գործակալություն» հիմնադրամի միջև կնքվող «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության Հայաստանի Հանրապետության սեփականությունը հանդիսացող բաժնետոմսերով հավաստված իրավունքների հավատարմագրային կառավարման մասին պայմանագրի նախագիծը՝ համաձայն հավելվածի։
Ըստ բաժնետոմսերով հավաստված իրավունքների հավատարմագրային կառավարման մասին պայմանագրի նախագծի 1.1 կետի՝ նույն պայմանագրով կառավարման հիմնադիրը հավատարմագրային կառավարչին հավատարմագրային կառավարման է հանձնում ընկերության բաժնետոմսերով հավաստվող իրավունքները, իսկ հավատարմագրային կառավարիչը պարտավորվում է ընդունել հիշյալ իրավունքներն ու դրանց կառավարումն իրականացնել՝ ելնելով կառավարման հիմնադրի շահերից։
Բաժնետոմսերով հավաստված իրավունքների հավատարմագրային կառավարման մասին պայմանագրի նախագծում օգտագործվում են հետևյալ հասկացությունները՝
· կառավարման հիմնադիր նշանակում է Հայաստանի Հանրապետություն՝ ի դեմս Հայաստանի Հանրապետության վարչապետի աշխատակազմի, որին վերապահված է «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության բաժնետոմսերի կառավարման լիազորությունը.
· հավատարմագրային կառավարիչ նշանակում է «Հայաստանի տեղեկատվական համակարգերի գործակալություն» հիմնադրամ (գրանցման համար՝ 222.160.1233003, ՀՎՀՀ՝ 02861356):
Վերոգրյալի կապակցությամբ հարկ ենք համարում ուշադրություն հրավիրել հետևյալ իրավակարգավորումներին.
ՀՀ քաղաքացիական օրենսգրքի 957-րդ հոդվածի 1-ին կետի համաձայն՝ հավատարմագրային կառավարիչը կարող է լինել անհատ ձեռնարկատեր կամ առևտրային կազմակերպություն:
Նույն հոդվածի 2-րդ կետի համաձայն՝ այն դեպքերում, երբ գույքի հավատարմագրային կառավարումն իրականացվում է օրենքով նախատեսված հիմքերով, հավատարմագրային կառավարիչ կարող է լինել ձեռնարկատեր չհանդիսացող քաղաքացին կամ ոչ առևտրային կազմակերպությունը:
«Հիմնադրամների մասին» օրենքի 3-րդ հոդվածի 1-ին մասի համաձայն՝ հիմնադրամ է համարվում քաղաքացիների և (կամ) իրավաբանական անձանց կամավոր գույքային վճարների հիման վրա ստեղծված և անդամություն չունեցող ոչ առևտրային կազմակերպությունը, որը հետապնդում է սոցիալական, բարեգործական, մշակութային, կրթական, գիտական, առողջապահական, բնապահպանական և (կամ) այլ հանրօգուտ նպատակներ:
Այսպիսով, անհրաժեշտ է նկատել, որ ՀՀ քաղաքացիական օրենսգրքով հստակ սահմանված է, որ ոչ առևտրային կազմակերպություն հանդիսացող հիմնադրամը կարող է հավատարմագրային կառավարիչ լինել միայն այն դեպքում, որ երբ գույքի հավատարմագրային կառավարումն իրականացվում է օրենքով նախատեսված հիմքերով, մինչդեռ նկատենք, որ Նախագծով «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության Հայաստանի Հանրապետության սեփականությունը հանդիսացող 100 (հարյուր) տոկոս բաժնետոմսերով հավաստված իրավունքները «Հայաստանի տեղեկատվական համակարգերի գործակալություն» հիմնադրամի հավատարմագրային կառավարմանը հանձնելն առերևույթ չի բխում օրենքով նախատեսված հիմքերից:
Ելնելով վերոգրյալից՝ գտնում ենք, որ «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության Հայաստանի Հանրապետության սեփականությունը հանդիսացող 100 (հարյուր) տոկոս բաժնետոմսերով հավաստված իրավունքները «Հայաստանի տեղեկատվական համակարգերի գործակալություն» հիմնադրամի հավատարմագրային կառավարմանը հանձնելը խնդրահարույց է ՀՀ քաղաքացիական օրենսգրքի 957-րդ հոդվածով սահմանված պահանջների տեսանկյունից:
	Նոր նախագծով հավատարմագրային կառավարիչ է սահմանվում «Տեղեկատվական համակարգերի հատուկ նշանակության գործիք» ՓԲԸ-ն, ինչն, ըստ էության, բավարարում է օրենսդրությամբ սահմանված կարգավորումների պահանջներին։

	Միևնույն ժամանակ նկատենք, որ բաժնետոմսերով հավաստված իրավունքների հավատարմագրային կառավարման մասին պայմանագրի նախագծի 3.6.3 կետով նախատեսվում է, որ պայմանագրի գործողության ընթացքում Ընկերության շահույթից շահութաբաժինների տեսքով վճարումներ չեն իրականացվելու և շահույթը ուղղվելու է Ընկերության զարգացմանը:
Այս առնչությամբ հարկ է հաշվի առնել, որ «Հայաստանի Հանրապետության բյուջետային համակարգի մասին» օրենքի 17-րդ հոդվածի 1-ին մասի «ե» կետի համաձայն՝ պետական բյուջեի եկամուտների աղբյուրներն են այլ եկամուտները:
Նույն հոդվածի 5-րդ մասի «բ» կետի համաձայն՝ այլ եկամուտներն են բանկերում և ֆինանսական հաստատություններում պետական բյուջեի ժամանակավոր ազատ միջոցների տեղաբաշխումից և դեպոզիտներից ստացվող տոկոսավճարները, պետական մարմինների կողմից երկրորդային շուկայում արժեթղթերով գործառնություններից ստացվող եկամուտները, իրավաբանական անձանց կապիտալում կատարված ներդրումներից ստացվող շահաբաժինները:
Ընդգծենք, որ իրավաբանական անձանց կապիտալում կատարված ներդրումներից ստացվող շահաբաժիններն ամրագրված են որպես պետական բյուջեի եկամուտների աղբյուր, և, ըստ անհրաժեշտության, ուղղվում են պետական բյուջեով նախատեսված ծախսերի ֆինանսավորմանը:
Միաժամանակ, ՀՀ կառավարության 2011 թվականի մարտի 3-ի «Պետության սեփականություն հանդիսացող բաժնեմաս ունեցող առևտրային կազմակերպությունների շահույթի բաշխման, շահութաբաժինների հաշվարկման և Հայաստանի Հանրապետության պետական բյուջե վճարման կարգը հաստատելու և Հայաստանի Հանրապետության կառավարության 2001 թվականի դեկտեմբերի 5-ի N 1194 որոշման մեջ փոփոխություն կատարելու մասին» թիվ 202-Ն որոշմամբ հաստատված կանոնադրական կապիտալում պետության սեփականություն հանդիսացող բաժնեմաս ունեցող առևտրային կազմակերպությունների շահույթի բաշխման և պետության բաժնեմասից ստացվող շահութաբաժինների հաշվարկման և վճարման կարգի 13-րդ կետի համաձայն՝ ընթացիկ տարվա Հայաստանի Հանրապետության պետական բյուջե վճարման ենթակա տարեկան շահութաբաժնի չափը սահմանվում է հաշվետու տարվա տնտեսական գործունեության արդյունքում ձևավորված շահութաբաժնի հաշվարկման բազայի 50 տոկոսի չափով:
Դրա հետ մեկտեղ, նույն կարգի 3-5-րդ կետերի դրույթներին համապատասխան՝ Հայաստանի Հանրապետության պետական բյուջե շահութաբաժին վճարելուց հետո շահույթի մնացած մասը թողնվում է «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության տրամադրության տակ՝ վերջինիս բնականոն գործունեության ապահովման համար անհրաժեշտ ծախսերի, այդ թվում՝ տեխնիկական վերազինման աշխատանքների իրականացման համար:
Ելնելով վերոգրյալից՝ առաջարկում ենք բաժնետոմսերով հավաստված իրավունքների հավատարմագրային կառավարման մասին պայմանագրի նախագծից հանել 3.6.3 կետը:
	Ընդունվել է: 
Նախագիծը խմբագրվել է համապատասխանաբար:

	5. ՀՀ բարձր տեխնոլոգիական արդյունաբերության նախարարություն
	09.06.2022 թ.

	
	036/35357-2022

	Առարկություններ չկան
	-

	6. ՀՀ էկոնոմիկայի նախարարություն
	08.06.2022 թ..

	
	033/34814-2022

	1. Քաղաքացիական օրենսգրքի 957-րդ հոդվածի 2-րդ մասի համաձայն՝ այն դեպքերում, երբ գույքի հավատարմագրային կառավարումն իրականացվում է օրենքով նախատեսված հիմքերով, հավատարմագրային կառավարիչ կարող է լինել ձեռնարկատեր չհանդիսացող քաղաքացին կամ ոչ առևտրային կազմակերպությունը, տվյալ համատեքստում առաջարկվում է Նախագծի նախաբանում հղում կատարել նաև նշված օրենսդրական ակտին։ 
2. Նախագծով հաստատվող հավելվածում (այսուհետ՝ հավելված)․ 
1) 2.1-րդ, 2.2-րդ և 2.4-րդ կետերն ըստ էության վերաբերվում են կառավարման հիմնադրի պարտավորություններին, առաջարկվում է նշված դրույթները միավորել մեկ կետով՝ ըստ հաջորդականության, նույն առաջարկությունը վերաբերելի է նաև 2.3-րդ և 2.6-րդ կետերին, 
2) 3.4.4-րդ կետի բովանդակությունը լրացուցիչ քննարկման կարիք ունի, քանի որ նշված խմբագրությամբ ստացվում է հավատարմագրային կառավարիչն իրավունք ունի՝ գույքի հավատարմագրային կառավարում իրականացնելիս ընկերության մի շարք գործառույթներ փոխանցել հավատարմագրային կառավարչին։
3. Միաժամանակ առաջարկվում է հավելվածում քննարկման առարկա դարձնել հավատարմագրային կառավարչի կողմից Կառավարման հիմնադրին որոշակի ժամանակահատվածը մեկ հաշվետվություններ/տեղեկատվություն ներկայացնելու վերաբերյալ դրույթ նախատեսելու հարցը՝ Կառավարման հիմնադրի կողմից հավատարմագրման հանձնված գույքի ընթացիկ կառավարման մասով տեղեկացված լինելու համար։
	1. Նոր նախագծով հավատարմագրային կառավարիչ է սահմանվում «Տեղեկատվական համակարգերի հատուկ նշանակության գործիք» ՓԲԸ-ն, ինչն, ըստ էության, բավարարում է օրենսդրությամբ սահմանված կարգավորումների պահանջներին։ 
2. 1)-ին մասով նպատակահարմար է իրականացնել առանձնացված շարադրանք:
2)-րդ մասի առնչությամբ սույն որոշման հիմնավորման մեջ նույնպես ներկայացվել է որոշ գործառույթների վերակառուցման անհրաժեշտությունը: Գործառույթների բաշխման և վերակառուցման ծրագիրը նախագծվելու և իրականացվելու է դրանց հավուր պատշաճի ուսումնասիրության (duе diligence) և գույքագրման արդյունքում և այդ գործընթացի արդյունքում:
3. Հաշվետվողականության պահանջն իրացվում է հավելվածի 2.5.3 կետի շրջանակներում: Հաշվետվողականություն իրականացվելու է նաև Տեղեկատվական համակարգերի կառավարման խորհրդի շրջանակներում:

	7. ՀՀ կենտրոնական բանկ
	02.06.2022 թ.

	
	079.1/33740-2022

	Առաջարկություններ և դիտողություններ չկան
	-

	8. «ԷԿԵՆԳ» ՓԲԸ
	

	
	

	Ի պատասխան Ձեր՝ 05/03.8/17044-2022 հանձնարարականի, հայտնում ենք, որ  ՀՀ Կենտրոնական բանկի հետ համագործակցության հեռանկարները խոստումնալից են և կարող են դրական միտումներ ապահովել:
«ԷԿԵՆԳ» ՓԲԸ-ն հաջողված կազմակերպություն է, ունի կարող թիմ, ռեսուրսներ, արդյունավետ համակարգում է իր առջև դրված խնդիրների շրջանակը թե պետական մարմինների, թե քաղաքացիների, թե բիզնեսի, թե միջազգային կազմակերպությունների հետ գործընթացներում: 
ԷԿԵՆԳ-ի հաջողության գրավականն ու հիմնաքարը, այսօր, Վարչապետի աշխատակազմի անմիջական մաս լինելն է: 
Այդուհանդերձ, եթե պետք է իրականացվի Ընկերության բաժնետոմսերի կառավարման իրավունքների հանձնում, ապա այն պետք է լինի բացառապես ՀՀ օրենսդրության շրջանակում, հիմնավորված և կշռված՝ զգուշորեն գնահատելով բոլոր ռիսկերը։ 
«ԷԿԵՆԳ» ՓԲԸ-ի բաժնետոմսերը հավատարմագրային կառավարման հանձնելիս անհրաժեշտ է առաջնորդվել ՀՀ օրենսդրությամբ, մասնավորապես.
· ՀՀ կառավարության 2015 թվականի մայիսի 7-ի N 515-Ն որոշման դրույթներով.
· ՀՀ ԿԱ Պետական գույքի կառավարման վարչության պետի 2015 թվականի հունիսի 25-ի N 88-Ն հրամանով:
Ավելին, նման որոշման կայացման համար անհրաժեշտ է.  
· հավատարմագրային կառավարման ծրագիր (ներդրումների ծավալ, ժամկետ, ուղղություն, KPI չափորոշիչներ, հետգնման ժամկետներ, պետության հետ հարաբերության եղանակներ և այլն).
· կառավարման մոդելի նկարագրություն.
· ծրագրի վերաբերյալ կազմակերպության վերադաս կառավարման մարմնի դրական եզրակացությունը (որով Վարչապետի աշխատակազմը հավաստիացնում է, որ հավատարմագրային կառավարումը տվյալ կազմակերպության համար լավագույն լուծումն է)։
Ուշադրության են արժանի նաև որոշման հավելվածով առաջարկվող պայմանագրի առանցքային հիմնավորում-մտքերը.
	
	Պայմանագրի կնքման հիմք
	«ԷԿԵՆԳ» ՓԲԸ դիրքորոշում

	1. 
	«...ընկերության բաժնետոմսերի կառավարման արդյունավետության բարձրացման անհրաժեշտությունը...»
	Նման ձևակերպումից ենթադրվում է, որ վարչապետի աշխատակազմը, որին է հանձնված կառավարման գործառույթը, արդյունավետ չի կառավարում, ինչն իրականությանը չի համապատասխանում: 

	2.
	...թվային հասարակության և տնտեսության զարգացման ինստիտուցիոնալ նպատակները...
	Այս գործառույթների իրականացումը Ընկերության անմիջական լիազորություններից դուրս է, քանի որ վերապահված են ՀՀ Կառավարությանը՝ ՀՀ ԲՏԱ նախարարություն, Էկոնոմիկայի նախարարությունը և այն, այնուամենայնիվ, «ԷԿԵՆԳ» ՓԲԸ-ն աջակցող գործիք է, այն էլ Վարչապետի աշխատակազմի կառավարման ներքո:


Հաշվի առնելով այն հանգամանքը, որ Հիմնադրամը փաստացի դեռ գոյություն չունի, հետևաբար, դեռ, որպես հավատարմագրված կառավարիչ կազմակերպություն, չունի ոչ փորձ, ոչ ինստիտուցիոնալ հիշողություն, սակայն շուտով ունենալու է բարձրակարգ ղեկավար և մասնագիտական անձնակազմ՝ առաջարկում ենք այդ բարձր պոտենցիալ ունեցող պրոֆեսիոնալներին, ՀՀ Վարչապետի աշխատակազմի ղեկավարի համաձայնությամբ, ընդգրկել «ԷԿԵՆԳ» ՓԲԸ-ի տնօրենների խորհրդի կազմում՝ անհրաժեշտության դեպքում դիտարկելով իրենց վճարման հնարավորությունը՝ ՀՀ օրենսդրությամբ սահմանված դրույթներով:
	Նոր նախագծով և կից հիմնավորմամբ բարձրացված մի շարք դիտարկումներ հասցեագրվում են:
Ինչ վերաբերում է վերջին՝ ամփոփիչ դիտարկմանը, ապա պետք է ընդգծել, որ մեկնարկած գործընթացի նպատակն ավելին է, քան հատվածական կառավարչական բնույթի հարցեր լուծելը, այն է՝ աճող թվային տնտեսության պայմաններում ինստիտուցիոնալ կառավարման ամբողջական համակարգի, գործառույթների ու պատասխանատվությունների դաշտի ճշգրտումը և գործառույթների արդյունավետ վերակառուցումը:
Հարկ է կրկին ընդգծել, որ այս գործընթացն անցումային տրամաբանություն ունի, որի արդյունքում առավել ամրապնդվելու և հզորացվելու են պետության կարողություններն ու հնարավորությունները աճող թվային տնտեսության պահանջներն ինստիտուցիոնալ, իրավական ու ենթակառուցվածքային առումներով սպասարկելու իմաստով:

	9. Ազգային անվտանգության ծառայություն
	06.06.2022 թ.

	«Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության բաժնետոմսերով հավաստված իրավունքները հավատարմագրային կառավարման հանձնելու մասին» Կառավարության որոշման նախագծի կապակցությամբ հայտնում ենք, որ դեռևս Տեղեկատվական համակարգերի կառավարման խորհուրդ ստեղծելու նպատակով տեղի ունեցած աշխատանքային քննարկումների ընթացքում ՀՀ կենտրոնական բանկի կողմից նշվել էր, որ Հայաստանի տեղեկատվական համակարգերի գործակալությունը իրականացնելու է երեք հիմնական գործառույթ՝ թվայնացում, թվային նույնականացում և կիբեռանվտանգություն: Գործակալությունը զբաղվելու է անհրաժեշտ օրենսդրական նախագծերի մշակմամբ, պետական մարմինների տեղեկատվական համակարգերին և դրանց փոխգործելիության հարթակին ներկայացվելիք պահանջների սահմանմամբ և այդ բնագավառում վարչարարության իրականացմամբ: Բազմիցս շեշտվել է, որ գործակալությունը տեխնիկական բնույթի աշխատանքներ չի իրականացնելու, յուրաքանչյուր պետական մարմին սահմանված պահանջներին համապատասխան ինքնուրույն պետք է իրականացնի իր կողմից շահագործվող համակարգերի մշակումն ու սպասարկումը: 
Հարկ է նշել, որ «Էլեկտրոնային կառավարման ենթակառուցվածքների ներդրման գրասենյակ» ՓԲԸ գործունեությունը մեծամասամբ կապված է տեղեկատվական համակարգերի տեխնիկական սպասարկման աշխատանքներ իրականացնելու հետ, ուստի բավականաչափ հիմնավորված չէ նախկինում սահմանված ուղենիշներին տրամաբանորեն հակադարձ գործողությունների իրականացումը:
Միաժամանակ, նախագծի ընդունման արդյունքում ստանդարտներ մշակողը (սահմանողը), վարչարարություն և տեխնիկական ապահովման աշխատանքներ իրականացնողը միևնույն մարմինն է լինելու, կամ՝ նշված գործառույթներն իրականացվելու են ընդհանուր ղեկավարման ներքո գործող մի քանի մարմինների կողմից, ինչն անթույլատրելի ենք համարում՝ ելնելով անվտանգային նկատառումներից:
Հիմք ընդունելով վերոգրյալը՝ նախագծի ընդունումը համարում ենք ոչ նպատակահարմար:
	Ընդունելի չէ:
Նոր նախագծով հավատարմագրային կառավարիչ է նշանակվում «Տեղեկատվական համակարգերի հատուկ նշանակության գործիք» ՓԲԸ-ն:
Նախքան գործառույթների մասով դիտարկումներին անդրադառնալը, պետք է շեշտադրել, որ գործընթացն անցումային տրամաբանություն ունի, և դրա հիմնավորումներն ու նպատակները հանգամանորեն ներկայացված են նախագծի հիմնավորման տեքստում:
Ինչ վերաբերում է գործակալության գործառույթներին, ապա դրանք սահմանված են վերջինիս կանոնադրությամբ:
Ողջ գործընթացն ապահովվում է՝ համաձայն ՀՀ վարչապետի մոտ կայացած խորհրդակցության ժամանակ ձևավորված կոնսենսուսի և որպես դրա անմիջական ու տրամաբանական  շարունակություն՝ Տեղեկատվական համակարգերի կառավարման խորհրդի կողմից կայացված որոշումների հիման վրա և լիարժեք համարժեքության դաշտում:

	10. ՀՀ վարչապետի աշխատակազմի իրավաբանական վարչություն
	22.08.2022 թ.

	
	-

	1. Նախագծի 4-րդ կետով հավատարմագրային կառավարչին հանձնարարվում է՝ «Հայաստանի Հանրապետության վարչապետի 2022 թվականի N 81-Ա որոշմամբ ստեղծված՝ Տեղեկատվական համակարգերի կառավարման խորհրդի հաստատմանը ներկայացնել «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության վերակառուցման ծրագիրը, համաձայն որի հավուր պատշաճի ուսումնասիրության (due diligence) հիման վրա մինչև 2023 թվականի առաջին եռամսյակի վերջ ավարտել վերակառուցման գործընթացը»: Հարկ է նկատի ունենալ, որ ՀՀ կառավարության որոշմամբ հավատարմագրային կառավարչին՝ «Հայաստանի տեղեկատվական համակարգերի գործակալություն» հիմնադրամի «Տեղեկատվական համակարգերի հատուկ նշանակության գործիք» ՓԲԸ-ին չի կարող տրվել հանձնարարություն՝ հաշվի առնելով վերջինիս կարգավիճակը:
	Ընդունվել է:
Նախագիծը խմբագրվել է:

	2. Նախագծի հավելվածով հաստատվող պայմանագրի 3.4.6 կետով որպես հավատարմագրային կառավարչի իրավունք նախատեսվում է հետևյալը՝ «գույքի հավատարմագրային կառավարում իրականացնելիս ընկերության մի շարք գործառույթների վերակառուցում և բաշխում կատարել, ընկերության մի շարք գործառույթներ փոխանցել հավատարմագրային կառավարչին կամ նրա կողմից մատնանշված անձին»: Հարկ է նկատի ունենալ, որ ընկերության գործառույթների վերակառուցում և բաշխում կատարելը դուրս է բաժնետոմսերով հավաստված իրավունքների հավատարմագրային կառավարման պայմանագրի կարգավորման առարկայից, քանի որ հավատարմագրային կառավարումը ենթադրում է բացառապես հավատարմագրային կառավարման հանձնված գույքի, տվյալ դեպքում՝ բաժնետոմսերով հավաստված իրավունքների կառավարման իրականացում:
	Ընդունվել է:
Հավելվածի համապատասխան դրույթը լրամշակվել է: 

	3. Նախագծի հավելվածով հաստատվող պայմանագրի 7.1 կետի համաձայն՝ «պայմանագրի որևէ դրույթի անվավեր, առոչինչ կամ Հայաստանի Հանրապետության օրենսդրությանը չհամապատասխանող ճանաչվելը չի ազդում պայմանագրի մյուս դրույթների ամբողջ ծավալով կիրառելիության վրա»: Հարկ է նկատի ունենալ, որ պայմանագրի դրույթների՝ օրենքի կամ այլ իրավական ակտերի պահանջներին չհամապատասխանելը ևս գործարքի անվավերության հիմք է, ուստի՝ հավելվածի նշված կետում բավարար է թվարկել անվավեր կամ առոչինչ լինելու հիմքերը:
	Ընդունվել է:
Հավելվածի համապատասխան դրույթը խմբագրվել է:

	11. ՀՀ վարչապետի աշխատակազմի ֆինանսատնտեսագիտական վարչություն 
	22.08.2022 թ.

	
	-

	1. Հիսուն և ավելի տոկոս պետական մասնակցությամբ առևտրային կազմակերպություններում Հայաստանի Հանրապետության սեփականությունը հանդիսացող բաժնետոմսերով հավաստված իրավունքները հավատարմագրային կառավարման հանձնելու հետ կապված հարաբերությունները կարգավորվում են ՀՀ կառավարության 2015 թվականի մայիսի 7-ի թիվ 515-Ն որոշմամբ: Ուստի հայտնում ենք, որ նախագծի որոշ կարգավորումներ չեն բխում նշված որոշումից:
	Ընդունվել է ի գիտություն:
Հավատարմագրային կառավարման հանձնելու գործընթացն իրականացվում է ուղղակի ձևով՝ հիմք ընդունելով ՀՀ վարչապետի մոտ 2021 թվականի դեկտեմբերի 23-ին կայացած՝ թվային տնտեսության և հասարակության ձևավորման շուրջ խորհրդակցության արձանագրությունը, որով ըստ էության ձևավորվել է կառավարության և ԿԲ միջև ռազմավարական համագործակցություն թվային տնտեսության վերափոխման և այս շրջանակներում ինստիտուցիոնալ կառավարման համակարգի արդիականացման ու հզորացման ուղղությամբ, որի համար հիմք է հանդիսացել Կենտրոնական բանկի կողմից ներկայացված ծրագրային առաջարկը:
Հիմք ընդունելով նշված արձանագրությունը՝ համապատասխան աշխատակարգային որոշում է ընդունել նաև Տեղեկատվական համակարգերի կառավարման խորհուրդը:
Փաստաթղթային հիմքերը կցվում են՝ ի տեղեկացումն:
Ի լրումն՝ առաջնորդվելով հարցի ռազմավարական կարևորությամբ՝ առաջարկում ենք պայմանագիրը կնքել ՀՀ վարչապետի աշխատակազմի կողմից:

	2. Հաշվի առնելով, գործող իրավական ակտերի (մասնավորապես՝ ՀՀ կառավարության 2015 թվականի օգոստոսի 31-ի թիվ 1093, 2019 թվականի դեկտեմբերի 19-ի թիվ 1849-Ն որոշումը) և «ԷԿԵՆԳ» ՓԲԸ-ի կողմից մատուցվող ծառայությունների և ստանձնած պայմանագրային պարտավորությունների կատարման անընդհատության ապահովման անհրաժեշտությունը՝ առաջարկում ենք  դիտարկել վերջիններիս վերաբերյալ համապատասխան անցումային դրույթներ նախատեսելու հնարավորությունը՝ որոշակիության ապահովան տեսանկյունից:
	Ընդունվել է:
Ինչպես նշված է հիմնավորման մեջ, հավատարմագրային կառավարման փոխանցման արդյունքում երաշխավորվի  մատուցվող ծառայությունների անխափանությունը: 
Միաժամանակ՝ նախագիծը լրամշակվել է համապատասխան դրույթի նախատեսմամբ (կոտ 3.3.3.):

	3. Հավելվածի 3.6.3 կետի համաձայն՝ «պայմանագրի գործողության ընթացքում Ընկերության շահույթից շահութաբաժինների տեսքով վճարումներ չեն իրականացվելու և շահույթն ուղղվելու է Ընկերության զարգացմանը:»: Համաձայն ՀՀ կառավարության 2011 թվականի մարտի 3-ի թիվ 202-Ն որոշման Հավելված 1-ի 15-րդ կետի՝ շահութաբաժնի սահմանված չափի փոփոխման (շահութաբաժնի վճարումից ազատման, չափի նվազեցման կամ ավելացման) վերաբերյալ առևտրային կազմակերպությունների առաջարկությունները լիազորված մարմինները սահմանված կարգով Հայաստանի Հանրապետության կառավարություն են ներկայացնում Հայաստանի Հանրապետության ֆինանսների նախարարության եզրակացությամբ` նշված առաջարկություններին կցելով`
1) շահութաբաժնի սահմանված չափի փոփոխման ֆինանսատնտեսական հիմնավորումները (հաշվարկները) և խորհրդի (դրա առկայության դեպքում)` ընդհանուր ժողովին ուղղված առաջարկությունը.
2) զուտ շահույթի բաշխման նախատեսվող ուղղությունները.
3) առևտրային կազմակերպությունների կողմից հաշվապահական հաշվառումը կարգավորող օրենսդրության համաձայն պատրաստված հաշվետու տարվա ֆինանսական հաշվետվությունները.
4) առևտրային կազմակերպության կողմից Հայաստանի Հանրապետության պետական բյուջե տարեկան շահութաբաժնի վճարման մասին առաջարկությունը` սույն որոշման N 2 հավելվածի ձևով:
[bookmark: _GoBack]Հաշվի առնելով մատնանշված որոշմամբ նախատեսված կարգավորումը՝ առկա չէ արդյո՞ք հակասություն նախագծով նշված դրույթի հետ
	Ընդունվել է:
Նախագիծը խմբագրվել է, համապատասխան դրույթը հանվել է:

	4. Նախագծի փաթեթից բացակայում է Տեղեկատվական համակարգերի կառավարման խորհրդի 2022 թվականի ապրիլի 5-ի թիվ 2 աշխատակարգային որոշումը՝ որն ըստ հիմնավորման՝ կցվում է:
	Կցվում է ի լրումն:



